
					ఈ పుట అచ్చుదిద్దబడ్డది

వర మిచ్చునప్పు డావనజసంభవుఁడు - నరులచేఁ జాకుండ నాఁ డీడు గానఁ;

బరికింపఁగా సర్వబంధులతోడ - ధరణీశుచేఁ జచ్చు దశకంధరుండు;

ఇది నిజ మెట్లన్న నింద్రాదిసురలు - మది దయలేక పల్మాఱు నొప్పింప

నీరావణునిచేత నెంతయు నొచ్చి - నీరజాసనుఁ గాంచి నిఖిలదేవతలు

నభయంబు వేఁడిన నాచతుర్ముఖుఁడు - శుభతరస్థితి వారిఁ జూచి యిట్లనియె.

"నేబాధలను జెంద విటమీఁద మీకు - మీబుద్ధి వర్తించు మీ రుండుఁ డెలమి"

నని వారు దాను మహాదేవు కడకుఁ - జని ప్రస్తుతింపఁ బ్రసన్నుఁడై శివుఁడు

కమలాసనాదులఁ గరుణ నీక్షించి - యమరరక్షార్థమై యఖిలరాక్షసుల

సమరంబులోపలఁ జంపించుకొఱకు - నమర నిందిర పుట్టు నాసతీమణికి6130

బతి యయి ప్రజల నాపద లొందకుండ - సతతంబు గావ దుర్జనుల రాక్షసులఁ

జంపంగ విష్ణుండు జన్మించుఁ బుడమి - నింపార నని యాన తిచ్చె; రాముండె

యరయంగ నావిష్ణుఁ డామహీజాత - పరికింప నిందిర భావంబులోనఁ

దలపోయ శివుమాట దప్పదు గాన - మలఁగనిశోకంబు మనకుఁ బాటిల్లె!

మనకు ది క్కెవ్వరు? మనరావణుండు - మననేరఁ డిఁకమీఁద మరుగంగ నేల?

మన కందఱకు దిక్కు మనవిభీషణుఁడు - చని రామచంద్రుని శరణంబు సొచ్చె”

నని పెక్కుభంగుల నసురకామినులు - పనుపుచుండఁగ విని పంక్తికంధరుఁడు

చింతాసమాకులచిత్తుఁడై యపుడు - వంతతో నొక్కింతవడి యూరకుండి

చండకాలవ్యాళసమలీల దోఁప - నిండుకోపంబున నిట్టూర్పు వుచ్చి

యవుడులు దీటుచు నందంద కన్ను - గవల నిప్పులు రాలఁగా నుగ్రుఁ డగుచు
6140

నురవడిఁ గనలి యుద్ధోన్మత్తు మత్తు - సొరిది విరూపాక్షుఁ జూచి “మీ రెలమి

దందడి సింహనాదములు తూర్యములు - నందంద మెఱయంగ ననికి నేతెండు;”

అని పల్క భయమున నానిశాచరులు - విని యూరకున్న నవ్విధము వీక్షించి

“యాలంబునకు వేగ యత్నంబు సేయుఁ - డేల యుత్సాహంబు లిటు మాని యుండ”;

ననిన వా రరిగి పుణ్యాహకర్మంబు - లొనరించి సన్నాహ మొప్ప నేతెంచి

యారాక్షసేంద్రున కవనతు లైన - నారాక్షసులఁ జూచి యతఁ డల్కఁ బల్కె;

"నానాఁటి కిబ్భంగి నాబలం బెల్ల - హీన మయ్యెను; భృత్యు లెల్లఁ జచ్చుటయు,

నసురేంద్రవిక్రముఁ డైనయాఖరుఁడు - నమితబలోదగ్రుఁ డగునింద్రజిత్తు,

నాకుంభుఁడును శూరుఁ డగునికుంభుండు - నాకుంభకర్ణుండు నాప్రహస్తుండు

భీమవిక్రమవిజృంభితుఁ డతికాయుఁ - డామహాకాయుండు నామహోదరుఁడు
6150

నాసురాంతకుఁడును నానరాంతకుఁడు - భాసురయశు లకంపనుఁడు గంపనుఁడు

నాకాధిపతి నైన నని నోర్చువారు - నాకునై పొలిసిరి నాగర్వ మడఁగె;

నటుగాన శత్రుల నందఱఁ దునిమి - పటుపరాక్రమమునఁ బగ నీగువాఁడ,

"https://te.wikisource.org/w/index.php?title=పుట:Ranganatha_Ramayanamu.pdf/481&oldid=432345" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 27 ఫిబ్రవరి 2024న 20:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

